
KEBAJIKAN

Masyarakat




TEKS UCAPAN 

KETUA PENGARAH KEBAJIKAN MASYARAKAT

 DI MAJLIS SAMBUTAN HARI KERJA SOSIAL, PERINGKAT JKM TAHUN 2017
DI PLPP, BANGI

29 MAC 2017 (RABU)
Bismillahirrahmanirrahim.

Assalamualaikum warahmatullahi wabarakatuh dan Salam Sejahtera.

Yang Berusaha, Tuan. Hj. Mohd Fazari bin Mohd Salleh, Timbalan Ketua Pengarah (Strategik), Encik Zulkifli bin Ismail, Timbalan Ketua Pengarah (Operasi), Pengarah-Pengarah Bahagian, Pengarah Pusat Latihan Perindustrian dan Pemulihan (PLPP) Bangi Center for Excellent, Pengarah-Pengarah Jabatan Kebajikan Masyarakat Negeri, Barisan panel forum Sempena Sambutan Hari Kerja Sosial Peringkat JKM, Pegawai-Pegawai Kebajikan Masyarakat Daerah seluruh negara, ketua-ketua institusi dan seterusnya warga JKM yang dihormati sekalian.
Alhamdulillah dipanjatkan kesyukuran kehadrat Allah SWT kerana dengan limpah perkenan dan izinNya, dapat kita bersama-sama pada hari ini berkumpul dalam Majlis Sambutan Hari Kerja Sosial Peringkat JKM bagi tahun 2017. Bersempena dengan sambutan ini, saya  mengambil kesempatan ini untuk mengucapkan Selamat Hari Kerja Sosial kepada semua yang hadir terutamanya warga kerja JKM dan pengamal kerja sosial. 
Saya amat gembira melihat saudara saudari semua di sini dalam keadaan sihat, ceria dan bersemangat untuk terus melaksanakan praktis kerja sosial demi meningkatkan kefungsian sosial kumpulan sasar Jabatan. 

Saya juga ingin merakamkan ucapan ribuan terima kasih kepada Bahagian Dasar dan Hubungan Antarabangsa dan Bahagian Kawalan Standard selaku Urus Setia Sambutan Hari Kerja Sosial pada hari ini.
Tuan-tuan dan puan-puan, 

Hari Kerja Sosial disambut pada minggu ke-3 bulan Mac setiap tahun di seluruh dunia dan tidak ketinggalan juga diraikan oleh kita warga JKM. Pada tahun ini tema yang dibawa adalah “Menggalakkan Kelestarian Komuniti dan Persekitaran”. 
Tujuan utama  sambutan ini adalah bagi menghargai para pekerja sosial sebagai ejen perubahan meningkatkan kualiti hidup masyarakat yang berkeperluan. Mereka yang bekerja di dalam bidang kerja sosial membantu meningkatkan kelestarian komuniti dan persekitaran dengan cabaran yang pelbagai.
Tuan-Tuan dan Puan-Puan sekalian.
Seiring dengan visi JKM sebagai peneraju utama perkhidmatan kebajikan dalam pembangunan dan kesejahteraan masyarakat, Jabatan sedang giat melaksanakan program-program berteraskan penjagaan, perlindungan, pemulihan, pembangunan dan pengintegrasian bagi merancakkan sektor kerja sosial di pelbagai peringkat. 

Selaras dengan Perancangan Strategik JKM 2016 - 2020 di bawah teras Meningkatkan kompetensi, prestasi, produktiviti dan daya inovasi pekerja sektor sosial, beberapa langkah strategik telah digariskan yang memberi fokus kepada bidang kerja sosial. Jabatan telah menjalinkan kerjasama strategik dengan ISM, UUM dan UKM dalam memberikan pendidikan dan latihan profesional berkaitan kerja sosial kepada pegawai dan kakitangan pelaksana. Penganjuran kursus di peringkat diploma seperti Diploma Pasca Siswazah Kerja Sosial (DPSKS) telah pun diperkenalkan bagi menzahirkan inisiatif tersebut.

Program DPSKS ini merupakan suatu projek kerjasama strategik bersama ISM dan Universiti Kebangsaan Malaysia (UKM). Seramai 22 orang peserta dalam kalangan pegawai-pegawai JKM terlibat dalam pengambilan program DPSKS Kohort 1 telah berjaya menamatkan pengajian yang dijalankan selama 1 tahun bermula pada 22 Februari 2016 sehingga 21 Februari 2017 dengan kos sebanyak RM353,318.00.
Manakala 15 peserta telah terlibat dalam pengambilan program DPSKS Kohort ke-2 pada 13 Februari 2017 dengan kos RM243,397.88 dan siri ke-3 dijangka akan memulakan pengajian pada pertengahan tahun 2017.

Selain daripada itu, pihak JKM juga telah melaksanakan program Sijil Eksekutif Praktis Kerja Sosial (SPEC) yang merupakan kolaborasi strategik antara JKM dan Universiti Utara Malaysia (UUM). Sebanyak 9 kohort telah dilaksanakan melibatkan jumlah peserta seramai 282 orang dengan jumlah perbelanjaan sebanyak RM949,000.00.
Progam DPSKS dan SPEC ini secara langsung memberi peluang kepada Pegawai Pembangunan Masyarakat yang sedang berkhidmat di KPWKM khususnya JKM dalam meningkatkan kompetensi dalam bidang kerja sosial dan pembangunan sosial seterusnya dapat memberikan perkhidmatan terbaik kepada kumpulan sasar dan masyarakat dalam memenuhi kefungsian dan kebajikan sosial mereka.
Di bawah teras strategik Meningkatkan keupayaan dan memberi nafas baharu kepada organisasi, Jabatan telah membangunkan Pelan Strategik Kerja Sosial JKM 2017-2020 dan pembangunan Pelan Strategik Pusat Penyelidikan dan Pembangunan Kerja Sosial di Kuala Kubu Bharu. Pelan strategik ini merupakan satu dokumen komprehensif yang mengandungi hala tuju, objektif dan pelan tindakan, latihan dan penyelidikan sosial Jabatan bagi meningkatkan profesionalisme kerja sosial warga JKM.
Di samping itu, pihak JKM juga kini diperingkat memuktamadkan Rang Undang-undang Pekerja Sosial (RUU PS) dimana ianya telah dibentangkan dalam Mesyuarat Jawatankuasa Dasar KPWKM dan siri konsultasi kepada pihak berkepentingan dilaksanakan sebelum diangkat ke Pejabat Peguam Negara. 
Penggubalan draf RUU PS ini nanti akan menjadi asas perundangan dalam kerja sosial dan seterusnya meningkatkan pengetahuan, melahirkan pekerja sosial yang kompeten dan kualiti perkhidmatan pekerja sosial dapat dipertingkatkan serta diiktiraf. Usaha-usaha ini terkandung dalam langkah strategik pengukuhan pelaksanaan perundangan di bawah teras strategik Meningkatkan keupayaan dan memberi nafas baharu kepada organisasi.
JKM telah membangunkan Kompetensi Kerja Sosial sebagai penanda aras praktis yang kompeten dalam profesion kerja sosial. Ia adalah kayu pengukur keupayaan seorang pekerja sosial untuk menggunakan pengetahuan teoretikal, nilai hak manusia dan keadilan sosial serta kemahiran intervensi kerja sosial untuk menghasilkan perubahan dan kawalan yang bersesuaian mengikut etika serta berkesan untuk penjagaan, keselamatan dan perlindungan individu, keluarga, kumpulan, komuniti dan organisasi.

Terdapat 10 piawaian kompetensi praktis kerja sosial. Enam daripadanya merupakan kompetensi generik dan empat kompetensi spesifik. Kompetensi generik adalah kompetensi asas bagi semua profesional dalam sektor perkhidmatan kemanusiaan, manakala kompetensi spesifik diperlukan oleh semua pengamal kerja sosial. Kesemua kompetensi tersebut adalah:

Enam Kompetensi Generik:

i. Tingkah Laku Beretika

ii. 
Komunikasi Interpersonal

iii. 
Refleksi Kognitif dan Pemikiran Kreatif

iv. 
Penyelesaian Masalah

v. 
Pengurusan Tugas

vi. Keupayaan Kepimpinan

Empat Kompetensi Spesifik:

i.
Keupayaan bekerja dengan individu, keluarga, kumpulan, komuniti dan organisasi dengan menggunakan nilai, pengetahuan, kemahiran dan kaedah intervensi kerja sosial. 

ii.
Keupayaan bekerja mengikut etika kerja sosial.

iii.
Keupayaan bekerja secara profesional dalam seting organisasi.

iv.
Keupayaan membuat refleksi praktis secara  profesional.

Dalam kehidupan ini, terdapat dua perkaitan unsur yang utama iaitu, hubungan dengan pencipta iaitu hablumminnallah. Justeru, sebagai manusia kita perlu mematuhi segala perintah untuk melaksanakan kebaikan di atas muka bumi ini dan menjauhi segala larangan-Nya yang akan memberikan kemudaratan. 

Manakala hablumminannas pula merujuk kepada hubungan sesama manusia. Dalam hal ini kita perlu menjaga integriti, etika dan nilai yang ada pada manusia berpandukan kepada peraturan yang telah ditetapkan. Pertembungan antara dua unsur ini, akan melahirkan keseimbangan atau Tawazzun. Saya yakin keseimbangan akan menghasilkan penyampaian perkhidmatan yang berkualiti kepada kumpulan sasar.

Tuan-Tuan dan Puan-Puan sekalian.
Usaha-usaha yang saya nyatakan tadi tidak akan berhasil sekiranya kita sebagai pekerja sosial tidak menggembleng usaha, komitmen dan iltizam bersama. Justeru, saya menyeru kepada seluruh warga JKM untuk terus memberi perkhidmatan terbaik sebagai satu pasukan demi kelestarian kumpulan sasar jabatan yang seterusnya akan memberi impak positif kepada persekitaran yang semakin mencabar ini.
Sekian, terima kasih

